
АННОТАЦИЯ 
Ушбу мақолада юридик фан ривожланишининг ҳозирги босқичида айрим Россиялик 
олимларнинг корпоратив ҳуқуқий муносабатлар борасидаги илмий тадқиқот ишлари 
ўрганилган. Мақолада қуйидаги тадқиқот вазифалари белгилаб олинган. Биринчидан, 
“корпоратив ҳуқуқий муносабатлар” тушунчаси таҳлил қилинган. Иккинчидан, корпоратив 
ҳуқуқий муносабатларнинг ҳуқуқий моҳияти ва мазмуни ёритиб берилган. Шунингдек, 
корпоратив ҳуқуқий муносабатларни ҳуқуқий тартибга солиш билан боғлиқ Россия 
Федерацияси тажрибаси асосида миллий қонунчиликни ривожлантиришга оид таклиф ва 
тавсиялар ишлаб чиқилган. 
Калит сўзлар: корпорация; корпоратив ҳуқуқий муносабат; корпорациядаги мулкий, 
номулкий ва ташкилий муносабатлар. 
 

Авлиякулова Матлуба Авазовна, 
Самостоятельный соискатель  

Академия правосудии Республики Узбекистан 
E-mail: yuristxonim1@gmail.com 

 
ВАЖНЫЕ АСПЕКТЫ ПРАВОВОГО РЕГУЛИРОВАНИЯ КОРПОРАТИВНО-

ПРАВОВЫХ ОТНОШЕНИЙ 
АННОТАЦИЯ 

В данной статье рассматривается научная работа ряда российских ученых по корпоративно-
правовым отношениям на современном этапе развития юридической науки. В статье 
определены следующие исследовательские задачи. Во-первых, анализируется понятие 
«корпоративно-правовые отношения». Во-вторых, разъясняется правовая природа и 
содержание корпоративно-правовых отношений. Кроме того, на основе опыта Российской 
Федерации в правовом регулировании корпоративных правовых отношений были 
разработаны предложения и рекомендации по развитию национального законодательства. 

Avliyakulova Matluba Avazovna, 
Independent Researcher of Academy of Justice under 

the Supreme Council of Judges of the Republic of Uzbekistan  
E-mail: yuristxonim1@gmail.com 

 
IMPORTANT ASPECTS OF LEGAL REGULATION OF CORPORATE-LEGAL 

RELATIONS 
ANNOTATION 

This article examines the approaches of Russian scientists to understanding the essence of corporate 
legal relations at the current stage of the development of legal science. For this purpose, the article 
defines the following research tasks. First, the concept of "corporate legal relations" is defined; 
secondly, the legal nature of corporate legal relations is determined. Also, proposals are made on the 
development of national legislation based on the Russian experience in the legal regulation of 
corporate legal relations. 

Илғор хорижий давлатларнинг қонунчилиги ва ҳуқуқни қўллаш амалиётини ўрганган 
ҳолда республикамиз қонунчилигига корпоратив ҳуқуқий муносабатларни батафсил тартибга 
солувчи қонун нормаларини жорий этиш ва ривожлантириш жараёнларини ҳуқуқий тартибга 
соладиган қонун ҳужжатларини ишлаб чиқиш ҳам айни пайтдаги зарурий чора-тадбирлардан 
ҳисобланади. 

Фуқаролик ҳуқуқий муносабатларнинг янги соҳасиларидан бири – корпоратив ҳуқуқий 
муносабатнинг ҳуқуқий асослари ҳозирга қадар миллий ҳуқуқ тизимида ишлаб чиқилмаган. 
Фуқаролик ҳуқуқий муносабатлар концепциясини ишлаб чиқиш, уларнинг тузилишини аниқ 
белгилаш ва алоҳида таркибий элементларнинг тавсифи корпоратив ҳуқуқий 
муносабатларнинг моҳиятини тушуниш учун зарурий шартдир. Шу сабабли ҳозирда 
корпоратив ҳуқуқий муносабатларни қўллаш амалиётида бир қанча муаммолар мавжуд. 
Шунингдек, корпоратив ҳуқуқий муносабатлар тушунчаси борасида ҳам назариётчи олимлар 
ўртасида якдил фикр мавжуд эмас.  

Корпоратив ҳуқуқий муносабатларни тартибга солишнинг ҳуқуқий асосларини 
таъминланмасдан туриб, унинг самарали ривожланиши мумкин эмас. Юқоридагилар ҳозирги 
шароитда корпоратив ҳуқуқий муносабатларга оид тадқиқотлар долзарблигидан далолат 
беради. 

Рус олимлари томонидан корпоратив ҳуқуқий муносабатларни амалдаги фуқаролик 
ҳуқуқи нуқтаи назаридан баҳолашнинг назарий ва амалий тадқиқотлари узоқ вақт давомида 
олиб борилмоқда. Ушбу тадқиқотлар натижасига таяниб мақолада юридик фан 
ривожланишининг ҳозирги босқичида айрим Россиялик олимларнинг корпоратив ҳуқуқий 
муносабатлар борасидаги илмий тадқиқот ишлари ўрганилган ва унда қуйидаги тадқиқот 
вазифалари белгилаб олинган. Биринчидан, “корпоратив ҳуқуқий муносабатлар” тушунчаси 
таҳлил қилинган. Иккинчидан, корпоратив ҳуқуқий муносабатларнинг ҳуқуқий моҳияти ва 
мазмуни ёритиб берилган. Шунингдек, корпоратив ҳуқуқий муносабатларни ҳуқуқий тартибга 
солиш билан боғлиқ Россия Федерацияси тажрибаси асосида миллий қонунчиликни 
такомиллаштиришга оид таклиф ва тавсиялар ишлаб чиқилган.  

Хусусан, “Корпоратив ҳуқуқий муносабатлар” феноменини ўрганишни корпорация 
тушунчасини аниқлашдан бошланиши керак. Россия Федерацияси Фуқаролик кодексининг 
651-моддасида берилган ҳуқуқий таърифга кўра, корпорациялар (корпоратив юридик шахслар) 
таъсисчилари (иштирокчилари) уларда иштирок этиш (аъзолик) ҳуқуқига эга бўлган ва 
ўзларининг олий органини (корпорация иштирокчиларининг умумий йиғилиши) ташкил этиш 

ҳуқуқига эга бўлган юридик шахслардир. Бундан ташқари, корпоратив ташкилотда иштирок 
этиш ҳуқуқи унинг иштирокчиларининг улар ташкил этган юридик шахсга нисбатан 
корпоратив (аъзолик) ҳуқуқлари ва мажбуриятларини келтириб чиқаради[1].  

Россия Федерацияси Фуқаролик кодексининг 2-моддасига кўра, корпоратив ҳуқуқий 
муносабатлар корпоратив ташкилотларда иштирок этиш ёки бошқариш билан боғлиқ 
муносабатларни ўз ичига олади[1].  

В.Ф.Попондопулонинг фикрига кўра, ушбу норма умумий хусусиятга эга ва 
корпоратив ҳуқуқий муносабатларнинг хусусиятларини аниқлашга имкон бермайди. Шу 
тариқада юридик фанда “Корпоратив ҳуқуқий муносабатлар” тушунчаси корпорация ва унинг 
иштирокчилари бўлган субъектлар, корпоратив ҳуқуқий муносабатлар объекти ва мазмуни 
орқали тушунилади[2].  

Россияда энг кўп тарқалган нуқтаи назар шундаки, корпоратив ташкилотлар билан 
боғлиқ барча муносабатлар корпоратив деб тавсифланиши мумкин эмас. Баъзи 
тадқиқотчиларнинг фикрича, “корпоратив ҳуқуқий муносабатлар – бу корпорация ичидаги 
ички муносабатлар, улар корпорация ва унинг иштирокчилари ўртасидаги 
муносабатлардир”[3]. Шу билан бирга, корпорация корпоратив ҳисобланмайдиган турли хил 
ташқи муносабатларга кириши мумкин. Масалан, битимлар тузиш орқали. Шунингдек, 
корпорация ичидаги муносабатлар корпоратив деб тан олиниши керак. Бироқ ҳамма ички 
муносабатлар ҳам корпоратив ҳуқуқий муносабатлар эмас. Эътибор берилиши керак бўлган 
муҳим жиҳат шундаки, ишлаб чиқариш, технологик ва меҳнат муносабатлари корпоратив 
ҳуқуқ доирасига кирмайди ва корпоратив ҳуқуқий муносабатлар ҳисобланмайди. Бу 
корпоратив структура доирасида турли хил муносабатларни аниқ ажратиш зарурлигини 
англатади. 

Ҳозирги амалиётда корпоратив ҳуқуқий муносабатларни аниқлаш борасида бир неча 
нуқтаи назар мавжуд. 

Биринчиси, тор маънода: корпоратив ҳуқуқий муносабатлар корпорация ичидаги ички 
муносабатлар сифатида кўрилади, улар иштирокчилар (акционерлар, аъзо ва ҳ.к.) ўртасидаги 
ҳамкорликни ва корпорация фаолиятини бошқаришни қамраб олади. Бу муносабатлар овоз 
бериш, фойдани тақсимлаш, иштирокчиларнинг ҳуқуқ ва мажбуриятлари билан боғлиқ 
масалаларни ўз ичига олиши мумкин. 

Иккинчиси, кенг маънода: юридик шахс сифатида корпорациянинг тадбиркорлик 
фаолиятини амалга ошириши билан боғлиқ бўлган муносабатлар, шу жумладан, 
корпорацияларни ташкил этиш ва фаолиятини давлат томонидан тартибга солиш масалалари 
(қимматли қоғозлар чиқарилишини тартибга солиш, тадбиркорлик субъектларининг 
бирлашиши ва бошқалар)[4]. 

Шу соҳада илмий тадқиқотлар олиб борган В.А.Белов корпоратив ҳуқуқий 
муносабатларни шахслар ўртасидаги ижтимоий муносабатлар деб таърифлайди ва умумий 
мақсадларга биргаликда эришиш учун фаолиятни ташкил этиш ва амалга оширишга 
қаратилган иттифоқ ёки корпоратив фаолият деб таъкидлайди. Унинг фикрича, корпоратив 
ҳуқуқий муносабатларнинг асоси умумий мақсаддир ва бу мақсад нима деган савол унга 
эришиш жараёнида ривожланаётган муносабатларни корпоратив деб таснифлашга мутлақо 
таъсир қилмайди. Бошқача қилиб айтганда, мақсад ҳар қандай бўлиши мумкин. Бу ҳолда 
корпоратив ҳуқуқий муносабатлар нафақат ички аспектларни, балки корпорациянинг бошқа 
юридик ва жисмоний шахслар, шунингдек давлат органлари билан ташқи алоқаларини ҳам 
қамраб олади. Бу корпорацияларнинг ташкил этилишини, қимматли қоғозларни чиқаришини, 
қонунчилик нормаларини бажаришини ва корпорациянинг юридик шахс сифатида фаолияти 
билан боғлиқ бошқа аспектларни ўз ичига олади. Шу тариқа, корпоратив ҳуқуқий 
муносабатларни тушуниш зарурати ва тадқиқотнинг мақсадидан келиб чиққан ҳолда 
ўзгариши мумкин. Бу эса корпоратив ҳуқуқ соҳасида мазкур мавзуни янада чуқур ўрганиш 
муҳим эканлигини англатади. В.А.Белов корпоратив ҳуқуқий муносабатларни тушуниш учун 
қизиқарли ёндашувни таклиф қилади, уларнинг ижтимоий табиати ва мақсадли йўналишини 
таъкидлаб, асосий ғоя шундаки, корпоратив ҳуқуқий муносабатлар умумий мақсадларга 

эришиш учун бирлашган шахслар атрофида шаклланади. Бунда мақсад корпоратив ҳуқуқий 
муносабатларнинг марказий элементи бўлиб, уларнинг характерини белгилайди, аммо 
умумий мақсаднинг мавжудлиги ўзига хос муносабатларни корпоратив деб аниқлаш учун 
етарлидир. Корпоратив ҳуқуқий муносабатларниг таркибий тузилиши қуйидаги элементдан 
иборат:  

1. Умумий мақсадларни аниқлаш.  
2. Ушбу мақсадларга эришиш воситаларини аниқлаш.  
3. Уларга эришиш учун келишилган ҳаракатларни амалга ошириш[5].  
Корпоратив ҳуқуқий муносабат тушунчасининг батафсил таҳлили И.Ф.Колонтаевская 

ва В.Ф.Попондуполо ва бошқа олимларнинг илмий тадқиқот ишларида келтирилган. Улар 
муаллифларнинг позитциясига қараб турлича. Масалан, И.Ф.Колонтаевскаянинг фикрича, 
корпоратив ҳуқуқий муносабатлар – корпорацияларнинг ташкил этилиши ва фаолияти билан 
боғлиқ ҳолда юзага келадиган, уларни корпоратив ҳуқуқнинг субъекти сифатида 
белгилайдиган ижтимоий муносабатларнинг алоҳида тури[6], В.К.Сперанский фикрича, 
корпоратив ҳуқуқий муносабатлар бу – мулкий муносабатлар, В.Ф.Попондопулонинг фикрича 
корпоратив ҳуқуқий муносабатлар – бу шартномавий муносабатлар, Н.Н.Пахомов ва 
Т.В.Кашаниннинг фикрича, корпоратив ҳуқуқий муносабатлар – бу мулкий муносабатлар, 
С.Н.Братуснинг фикрича, корпоратив ҳуқуқий муносабатлар – шахсий номулкий 
муносабатлар, А.М.Эрделевскийнинг фикрича, корпоратив ҳуқуқий муносабатлар – бу 
номулкий муносабатлар, бироқ шахсий муносабатлар эмас, М.А.Рожков ва 
О.А.Красавчиковнинг фикрича, корпоратив ҳуқуқий муносабатлар – бу бошқарув ва 
ташкилий муносабатлар, Д.В.Ломакиннинг фикрича, корпоратив ҳуқуқий муносабатлар – бу 
ҳуқуқий муносабатларнинг мустақил тури, В.А.Рахмиловичнинг ва Н.В.Козлов фикрича, 
корпоратив ҳуқуқий муносабатлар – бу мулкий ва номулкий муносабатларнинг ўзаро 
боғлиқлиги деб атаганлар[7].  

В.Ф.Попондопулонинг фикрича, корпоратив ҳуқуқий муносабатлар – бу томонларнинг 
ўзига хос ҳуқуқий мақоми, уларнинг ҳуқуқ ва мажбуриятлари билан ажралиб турадиган, 
иштирок этиш ва бошқариш билан чекланмаган мажбурий муносабатлар эканлигини 
кўрсатади. Олим корпоратив ҳуқуқий муносабатлар – бу корпорация иштирокчилари 
ташкилот соф фойдасининг бир қисмини (мулкдаги улуш, дивидентлар, тугатиш квотаси ва 
бошқалар) талаб қилиш учун мулкий ҳуқуқларини амалга ошириш ҳисобланади. Бошқача 
қилиб айтганда, бу мажбурий муносабатлар “корпорацияга (қарздор сифатида) тўғридан-
тўғри талаб қилиш орқали эмас, балки корпорация учун максимал фойда олиш учун унда 
иштирок этиш, уни бошқариш ва менежерларнинг ҳаракатларини назорат қилиш орқали” 
амалга оширилади[8]. 

В.П.Астаховнинг корпоратив ҳуқуқий муносабатларни мулк ва мажбурият сифатида 
кўриб чиқиб, корпоратив ҳуқуқий муносабатларни мулкий ҳуқуқларнинг муҳим фарқловчи 
белгиларига мувофиқлигини (мос келмаслигини) аниқлаш йўли билан ўтказилган корпоратив 
ва мулкий муносабатларнинг қиёсий таҳлил қилган. Тадқиқот натижаларига кўра, 
В.П.Астахов корпоратив ҳуқуқий муносабатлар мулкий ҳуқуқларнинг ўрганилган 
белгиларини ҳеч бирига жавоб бермайди ва шунинг учун мулкий ва мажбурий 
муносабатларнинг диалектик қарама-қаршилигини ҳисобга олган ҳолда корпоратив ҳуқуқий 
муносабатлар моҳиятига кўра, мажбурий муносабатлар эканлигини ёки мулкий муносабатлар 
элементларини ўз ичига олмайди деган хулосага келган[9].  

Корпоратив ҳуқуқий муносабатлар юридик шахсларнинг бошқаруви ва фаолияти билан 
боғлиқ муносабатлар, агар улар унинг иштирокчилари ўртасида ҳуқуқий тенглик асосида 
юзага келса, фуқаролик ҳуқуқининг объекти бўлади[11]. Агар корпоратив юридик шахс 
органлари ва унинг иштирокчилари ўртасидаги корпоратив ҳуқуқий муносабатлар ваколат ва 
бўйсуниш тамойилларига асосланса, улар муъмурий ҳуқуқий муносабатларнинг предметига 
айланади[12]. Шунингдек, цивилистик адабиётларда корпоратив ҳуқуқий муносабатларнинг 
ҳуқуқий мазмунига оид бошқа нуқтаи назарлар ҳам билдирилган: уларни мулкий ва номулкий 
муносабатларнинг конгломерати сифатида кўриб чиқиш таклиф этилади[13].  

Д.В.Ломакин корпорацияда иштирок этиш (аъзолик)нинг корпоратив ҳуқуқий 
муносабатларини мажбурият сифатида таснифлаш мумкин эмас деб ҳисоблайди. Унинг 
фикрича, корпорациянинг мажбурий ҳуқуқий муносабатларда қарздор сифатида ўз аъзоларига 
нисбатан амалга ошириш керак бўлган ҳаракатлари, масалан маълумот тақдим этиш; 
тадбиркорлик суъекти тугатилганда маълум даврдаги тадбиркорлик фаолияти натижаларига 
кўра фойданинг бир қисмини тўлаш ва кредиторлар билан ҳисоб-китоблардан сўнг қолган 
мол-мулкнинг бир қисмини хўжалик юритувчи субъект тугатилганда бошқа шахсга ўтказиш 
қонун билан умумий шаклда белгиланади. Бундай мажбуриятнинг объекти шунчалик 
ноаниқки, у корпорациянинг ўз иштирокчиларига (аъзоларига) нисбатан мулкни топшириш, 
хизматлар кўрсатиш ёки ишларни бажариш бўйича аниқ мажбуриятини белгилашга имкон 
бермайди. Бу эса агар улар даъво сифатида кўриб чиқилса, уларнинг ҳуқуқларини амалга 
оширишга имкон бермайди. Бундан ташқари, корпорация ўз аъзоларига нисбатан ушбу 
ҳаракатларни амалга ошириши учун қўшимча юридик фактлар талаб қилинади. Масалан, 
акциядорларнинг умумий йиғилиши томонидан дивидентлар тўлаш тўғрисида қарор қабул 
қилиниши ёки истеъмолчилар жамиятининг умумий йиғилиши томонидан ижтимоий 
объектлардан фойдаланиш шартномаларини белгилаш ҳисобланади[14].  

Фикримизча, Д.В.Ломакиннинг далиллари анча зиддиятли ва уларга қўшилиб 
бўлмайди. Аввало, корпорациянинг ўз аъзолари олдидаги юқорида кўрсатилган деярли барча 
мажбуриятларининг пайдо бўлишининг асоси бўлган ҳуқуқий факт, маълумот бериш бўйича 
ҳаракатлар, хўжалик корпорациясининг маълум даврдаги фаолияти натижаларига кўра 
фойданинг бир қисмини тўлаш ва қолган мол-мулкнинг бир қисмини топшириш, хўжалик 
корпорацияси тугатилганда кредиторлар ва ҳисоб-китоблардан сўнг бу акциядорлар умумий 
йиғилишининг дивидентлар тўлаш, ҳисоб-китоблардан кейин қолган мол-мулкни топшириш 
тўғрисидаги қарорини қабул қилиш эмас, балки корпорация аъзолигига қабул қилиш 
ҳисобланади ва ҳ.к. Гарчи бу қарорлар ўз мазмуни ва табиатига кўра ҳақиқатан ҳам муҳим 
бўлса-да, улар кўп жиҳатдан ҳосиладир? ва корпорация аъзолигига кириш ва қабул қилиш 
билан боғлиқ. Шундай қилиб, акциядорларнинг умумий йиғилиши ушбу корпоратив 
шахснинг аъзоси бўлмаган шахсга дивидентлар тўлаш тўғрисида қарор қабул қилиши 
даргумон. Хулоса қилиб айтадиган бўлсак, корпорация ва унга аъзо бўлган иштирокчилар 
ўртасида юзага келадиган аъзолик муносабатларини корпоратив ҳуқуқий муносабатлар деб 
аташ мумкин.  

Тижорат ташкилотлари учун корпоратив ҳуқуқий муносабатлар биринчи навбатда 
мулкий муносабатлар, моддий бойликларни субъектлар ўртасида тақсимлаш (улушлар, 
дивидентлар, тугатиш квоталари ва бошқалар) ҳисобланади[15]. Айни пайтда корпоратив 
ҳуқуқий муносабатлар моддий неъматларни олиш ва тақсимлаш бўйича муносабатларига 
айланади, бундай ташкилотларга аъзолик муносабати билан юзага келадиган ҳуқуқлар мулкий 
хусусиятга эга эмас ва аъзолик мақоми муқаррар равишда турли номулкий муносабатларда 
иштирок этишни талаб қилади. Бундан ташқари, нотижорат корпорацияларга аъзолик ҳуқуқи 
унинг иштирокчиларининг ажралмас номулкий ҳуқуқларини мустаҳкамлайди. Уларнинг энг 
муҳими корпорация иродасини шакллантиришда иштирок этиш ҳуқуқидир[16]. Бундан 
ташқари мулкий муносабатлар корпоратив ҳуқуқий муносабатларнинг таркибий элементи 
сифатида ташкилий ва бошқарув муносабатларисиз амалга оширилмайди. Айнан фуқаролик-
ҳуқуқий муносабатларга хос бўлмаган ташкилий-бошқарув жиҳатининг мавжудлиги 
корпоратив ҳуқуқий муносабатларнинг ўзига хос хусусияти бўлиб, унинг асосида кўплаб 
олимлар уларни гуруҳ сифатида таснифланган. 

Тадқиқот сўнгида шундай савол туғилади: корпоратив ҳуқуқий муносабатлар мулкий, 
номулкий ёки аралаш (мулкий ва номулкий элементларни, шу жумладан ташкилий ва 
бошқарувни бирлаштирувчи) муносабатларга бўлиниши керакми? Юқоридаги барча 
ёндошувлар мавжуд бўлиши мумкин. Чунки уларнинг ҳар бири турли вазиятларда корпоратив 
ҳуқуқий муносабатларга хос бўлган маълум бир мезон ёки мезонлар гурухига асосланади ва 
барча низолар ушбу мезонларнинг қайси бири доминант (бирламчи) хусусиятга эга эканлигига 
асосланади. 

Хулоса қиладиган бўлсак, корпоратив ҳуқуқий муносабатлар ва уларнинг фуқаролик 
ҳуқуқи тизимидаги ўрни масалалари бўйича рус тадқиқотчилар кўплаб қарама-қарши 
фикрларни билдирганлар. Тадқиқотчилар фикрларини умумлаштириб, қуйидаги хулосага 
келдик. Корпоратив ҳуқуқ соҳасини ривожлантириш, корпоратив фаолият билан боғлиқ 
бўлган корпоратив ҳуқуқий муносабатларни ривожлантиришни амалга оширишни талаб 
қилади. Бундан ташқари, амалда фуқаролик ҳуқуқий муносабатларнинг бир тури бўлган 
корпоратив ҳуқуқий муносабатларни тартибга солишга қаратилган қонунчилик нормаларини 
такомиллаштириш зарурияти пайдо бўлади. Шулардан келиб чиқиб корпоратив ҳуқуқий 
муносабатларнинг ҳуқуқий моҳиятини тушуниш учун тақдим этилган ёндошувлар бир-
бирини истесно қилувчи сифатида қабул қилиниши керак эмас, балки турли вазиятларда 
ўрганилаётган ҳодисанинг моҳиятини тўлдирадиган, аниқлаштирувчи сифатида қабул 
қилиниши керак. Ушбу позицияни ҳисобга олган ҳолда, корпоратив ҳуқуқий муносабатларни 
мулкий, номулкий ва ташкилий-бошқарув жиҳатларини бирлаштирган мураккаб ҳодиса 
сифатида кўриб чиқишга арзийди.  

Фикримизча, корпоратив ҳуқуқий муносабатларнинг ўзига хос жиҳати шундан 
иборатки, корпоратив ҳуқуқий муносабатлар фуқаролик ҳуқуқий муносабатларнинг бир тури 
сифатида ўрганилсада, бироқ фуқаролик ҳуқуқий муносабат, деганда юридик жиҳатдан тенг 
бўлган шахслар ўртасида бўладиган ва фуқаролик ҳуқуқий нормалар билан тартибга 
солинадиган ижтимоий муносабатлар тушунилса, корпоратив ҳуқуқий муносабатларда 
юридик жиҳатдан тенг бўлган шахслар (иштирокчи – иштирокчи, акциядор – акциядор) билан 
бир қаторда юридик жиҳатдан тенг бўлмаган шахслар (акциядор – акциядорлик жамияти, 
иштирокчи – масъулияти чекланган жамияти, иштирокчи – хўжалик жамияти) ўртасидаги 
(ташкилий ҳуқуқий муносабатлар) муносабатлар ҳам киради. Шунингдек, корпоратив 
ҳуқуқий муносабатларни ҳуқуқий тартибга солишнинг муҳим жиҳатлари корпоратив ҳуқуқий 
муносабатларнинг бошқа ҳуқуқий муносабатлардан фарқли жиҳати мавжудлигидадир. Яъни 
корпоратив ҳуқуқий муносабатлар айнан муносабат иштирокчилари ва муносабатнинг 
ҳам вертикал ҳам горизонтал турлари мавжудлигида. Бундан ташқари корпоратив ҳуқуқий 
муносабатлар айнан корпорация фаолиятида вужудга келишидадир. 

Шундай қилиб, ўтказилган таҳлилларга асосланиб, қуйидагиларни аниқлашни таклиф 
қиламиз: корпоратив ҳуқуқий муносабатлар корпорация ичидаги фуқаролик-ҳуқуқий 
муносабатларнинг мулкий, номулкий ва ташкилий-бошқарув жиҳатларини бирлаштиради; 
корпорацияларда иштирок этиш ёки уларни бошқариш билан боғлиқ ҳолда юзага келадиган 
муносабатларни бирлаштиради; шунингдек, корпорация таъсисчилари (иштирокчилари) 
ўртасида ҳамда корпорация ва унинг таъсисчилари (иштирокчилари) ўртасидаги 
муносабатлардир.  

Чунончи фуқаролик ҳуқуқий муносабатда қатнашувчи шахслар бир-бирларига 
нисбатан тенг ҳуқуқли шахслар ҳисобланади. Шундан келиб чиқиб фикримизча, корпоратив 
ҳуқуқий муносабатни фуқаролик ҳуқуқий муносабатлар ичига тўлиқ киритиш ноўрин. 
Корпоратив ҳуқуқий муносабат алоҳида муносабат ҳисобланади. 

Шунингдек, тадқиқот асосида миллий қонунчилигимизда корпоратив ҳуқуқий 
муносабатлар тушунчаси ва таркиби (объекти, субъекти ва мазмуни)нинг мазмун-моҳиятини 
очиб беришимиз, корпорация тушунчасига таъриф беришга ундайди. Сабаби “Корпоратив 
ҳуқуқий муносабатлар” феноменини ўрганишни корпорация тушунчасини аниқлашдан 
бошланиши керак. Хусусан, миллий қонунчилигимизда корпорация тушунчаси тўғридан-
тўғри қўлланилмайди. Қонунчилигимизда корхона, тижорат ташкилотлари ёки тадбиркорлик 
субъектлари каби корпорация сўзининг бошқа вариантлари қўлланилади. 

Юқоридагиларга асосланиб, миллий қонунчилигимизда авваламбор корпорация, 
корпоратив ҳуқуқий муносабатлар ва корпоратив ҳуқуқий муносабатлар таркиби (объекти, 
субъекти ва мазмуни) каби тушунчаларнинг мазмун-моҳиятини аниқлаб олсак, кейинчалик 
иқтисодий судларга тааллуқли бўлган корпоратив ҳуқуқий муносабатлардан келиб чиқадиган 
корпоратив низоларни бошқа низолардан ажратишда (судга тааллуқлилик масаласида) 
муаммолар бартараф этилган бўларди. Бу эса корпоратив ҳуқуқнинг ривожланишига янги 

босқич бўлиб хизмат қиларди. 

